
Қазақстан тарихы қазіргі жалпы дүние жүзілік тарихтың, соның ішінде Еуразия тарихының, түркі

халықтары тарихының құрамдас бөлігі болып табылады. Өткен тарихқа мəн беру дегеніміз əлемдік

өркениеттің жетістіктері мен ежелгі тарихтың, əдебиеттің, өнердің ғажайып ескерткіштері туралы

біліп қана қоймай, сонымен қатар ол қазіргі қоғамның ажырамас бір бөлігі екендігін ескеру керек.

Өйткені тарихи тəжірибенің қазіргі заманға баға берудегі болашақты болжаудағы орны ерекше.

Тарихты білу кімге де болса қажет. Тарих алдымен өзіңнің өмір тарихыңды, өзің туып-өскен

өлкеңнің, туған халқыңның, еліңнің тарихын оқып үйренуден басталады. Қазақстан тарихы бəрінен

бұрын қазақ халқының, Қазақстанды сондай-ақ мекендеген басқа да халықтардың тарихын оқытады.

Бүкіл адам баласы басынан кешірген кезеңдерге, оның тарихында болған өзгерістерге тарих төрт

бөлімге бөлінеді: Ежелгі Қазақстан тарихы, орта ғасырлардағы Қазақстан тарихы, жаңа замандағы

Қазақстан тарихы, қазіргі замандағы Қазақстан тарихы [1].

Жалпы, ХХІ ғасыр озық жəне жаңа технологиялар ғасыры болғандықтан, қазіргі таңда білім

жүйесінде де осы технологияларды заман талабына сай, кеңінен қолдану сапалы білімге жетелейді.

Əсіресе халықаралық деңгейдегі жүйеге өткен жоғары оқу орындарында білім алушыға қазіргі заманғы

білім берудегі инновациялық бағыттар бойынша білім берудің жаңа жолдарын ашары сөзсіз [2].

Қазіргі таңда факультетте тек қана əл-Фараби атындағы Қазақ ұлттық университетінде білім

алғысы келетін тыңдаушылар ғана емес, қызмет бабымен жас ғалымдарда қазақ жəне орыс тілдерін

үйреніп, Қазақстанның тарихы жəне мəдениетімен жақын танысқысы келетін алыс-жақын

шетелдерден келген шетелдік азаматтар да білім алуда.

Атап айтар болсақ, Түркия, Франция, Германия, Швеция, Ұлыбритания, Иран, Сауд Арабия,

Иордания, ҚХР, Монғолия, Өзбекстан, Түркіменстан, Тəжікстан, Ресей, Қырғызстан, Латвия,

Ауғанстан Ислам Республикасы жəне тағы басқа мемлекеттер.

Оларға Қазақстан тарихы мен мəдениеті жайлы оқыту өте қызықты. Олар жас мемлекетіміздің

тарихына қызыға қарауда. Факультет өзінің қалыптасу жолынан өтіп 1990 жылдардың күрделі

кезеңдерінде де өз жұмысын жалғастырып, сеніммен жаңа ХХІ ғасырға аяқ басты.

Жылдан жылға факультетімізге келетін тыңдаушылар саны ұлғаюда. Жаңа ғасыр өзінің

жаңалығымен келді. 1996 жылғы 31 желтоқсандағы Н.Ə.Назарбаевтың «Шетелдерде тұратын

отандастарды қолдаудың мемлекеттік бағдарламасы туралы» Жарлығынан туындайтын міндеттерді

жүзеге асыру мақсатында Білім жəне ғылым министрлігінің басшылығымен отанына оралып, білім

алуына жол ашылды. Бүгінгі таңда тек шетелдік студенттермен тоқталып қойғанымыз жоқ, сонымен

қатар қазақ диаспорасы өкілдері, тыңдаушы оралман жастарын да оқытудамыз.

Факультетке əр жыл сайын жүзден аса шетелдік қазақ диаспора өкілдері мен тыңдаушы оралман

жастарына негізгі пəндер бойынша ана тілінде жалпы орта мектеп базасында білім бере отырып,

оларды жоғары оқу орнына түсу үшін тапсырылатын кешенді тестке дайындайды.

Шетелдік қазақ диаспора өкілдері мен тыңдаушы оралман жастарына дайындық бөлімінде

таңдаған мамандығы бойынша негізгі пəндерден жыл бойы тестке əзірленеді. Осы негізгі пəндердің

ішінде қазақ тілі жəне қазақстан тарихы пəнінің атқарар қызметі өте маңызды. Əрине басқа пəндердің

де алар орны ерекше. Дегенмен тыңдаушыларға тілді оқытуда кездесетін өзекті мəселелер де аз емес.

Шетелдік қазақ диаспора өкілдері мен тыңдаушы оралман жастарымыздың көбі кирилицамен оқи

да, жаза алмайды. Сонымен қатар бізге келген тыңдаушы жастар қазақ халқының тарихымен,

географиясымен, мəдениетімен, əдебиетімен де аса таныс емес. Осыған байланысты жоғары оқу

орнына дейінгі білім беру факультетінің ЖОО-ға дейінгі дайындық кафедрасының оқытушылары

шетелдік қазақ диаспора өкілдері мен тыңдаушы оралман жастарына дəрісханаларда арнаулы

пəндерімен қатар оларға қазақ елі, қазақтың мəдениеті мен əдебиетін, салт-дəстүрін, жері мен

табиғатын кеңірек таныстыру мақсатында көптеген жоспарлар, бағдарламалар, оқулықтар мен оқу

құралдарын жасап шығаруда.

Соңғы бес жылда яғни, 2009 жылғы 22 қарашадағы Қазақстан Республикасы Үкіметі мен

Ауғанстан Ислам Республикасының Үкіметі арасындағы білім беру саласындағы ынтымақтастық

туралы келісімшарт бойынша ауған жастары білім алуда. Олар Қазақстан жайлы жəне оның тарихы

мен мəдениетіне өте қызығушылықпен қарауда.

Қазақстан тарихы бірнеше кезеңдерге бөлініп оқытылады. Атап айтар болсақ, алғашқы апта

кіріспе сабақ ретінде барлық шетелдік тыңдаушыларға Қазақстан Республикасы жайлы жалпы шолу

жасалынады. Əр өткізілетін тақырып қызықты өту үшін сабаққа көрнекі құралдар пайдаланылады.

Тарих пəнінен сабақ беру барысындағы басты мақсат білім алушыға адамзат пайда болғаннан

бастап, бүгінгі күнге дейінгі олардың жүріп өткен тарихи жолдарының аса маңызды фактілерін,

оқып-үйрету, сонымен қатар адамгершілігі мол тұлға ретінде қалыптастыру болып табылады.

Қазақстан тарихын оқытуға арналған бағдарламалар жөнінде айтар болсақ, ол шетелдік

тыңдаушылардың халқымыздың өткен тарихын оқып үйренуге негізделіп құрастырылған.

Қазақстан тарихы пəнін оқыту барысында арнайы сауал-жауап, сұхбаттасу, əңгімелесу, тест

тапсырмалар секілді жұмыстар жүргізіледі. Сонымен қатар сабақтың жүргізу əдістерінің біріне

бақылау жұмысын да енгізуге болады. Бақылау əдісі мынадай бөлімдерден тұрады: ауызша бақылау,

(сұрақтарға жауап, əңгіме-кеңес), жазбаша бақылау (конспекті, бақылау жұмысы т.б.)

Шетелден келген тыңдаушыларға Қазақстан тарихы пəнін оқытуда көптеген қиындықтардың

туындайтыны белгілі. Олардың алғашқы кезде қазақ тілінің емлесін білмеуі жəне осы таңбамен жаза

білмеуі, сөйлей алмауы, бұған қоса, тарихи терминдердің аталуындағы кейбір айырмашылықтардың

да, орта мектеп бағдарламасының өзгешелігі сияқты мəселелердің де пəнді оқыту барысында

айтарлықтай кедергі келтіріп, қосымша уақыт пен арнайы тəжірибелілікті қажет ететіні анық.

Шетел азаматтарына білім берумен қатар жеке басына тəн ерекшеліктерді оқу-тəрбие үдерісінде

ескеріп, олардың психологиясын есепке алу дұрыс болады. Оқу үдерісі басталған сəттен бастап

тыңдаушының алдына оқу іс-əрекеттерінің шарттарын қойып, пəнді қалай меңгеруді де үйретіп, оқу

ісіне тез араласып кетуіне көмек көрсету қажет. Білім беруде сатылық əдісті қолданып, жүйелілікті

сақтаған маңызды. Оқыту жүйесінде алдымен əңгімелеу, естігендерін түйіндеп тез жазу қабілетін

арттыру жəне сөйлеу мəдениетін белгілі бір талап деңгейіне сəйкестендіру, біздің қоғамдық мінез-

құлыққа дағдылануына көмек көрсету сияқты мəселелерді ескеру қажет.

Əрбір тыңдаушының интеллектуалдық мүмкіндігі, білімді меңгеру деңгейі мен өзіндік

ерекшелігін айқындап, олардың кейбіреулерімен жеке жұмыс жүргізудің маңыздылығы зор. Жалпы,

Қазақстан тарихы пəні бойынша шетелдік тыңдаушылардың есінде мерзімдер, кезеңдерді бекіту əдіс-

тəсілдерінде слайдтар түрінде жасалған кестелер жəне əр өткен тақырыптарға байланысты

мұражайларға апарып тарихи жəдігерлермен таныстыру дəрістің одан əрі қызықты өтуіне көп

ықпалы болмақ.

Қазіргі уақытта дəрісханаларда тарихи фильмдерді көптеп көрсету, сондай-ақ, тарихқа қатысты

терминдерді, тақырыптарға қатысты суреттерді слайдтар көрсету арқылы түсіндіру оқытушы мен

тыңдаушының уақытын үнемдейді. Кешенді тест тапсырудағы кейбір қиыншылықтарды жеңуге көп

мүмкіндер жасауға болады.

Тарих пəні – жоғары оқу орындарының барлық факультеттеріндегі гуманитарлық пəндердің ең

жетекшісі екені мəлім. Тыңдаушыларға Қазақстан тарихын оқытудың тағы бір қажеттігі оны оқып-

үйрену кезінде жаңа ортаға тезірек бейімделеді жəне кейін жоғары оқу орындарында оқытылатын

негізгі базалық білімді игереді.

Тыңдаушылардың көпшілігі Қазақстан тарихымен атүсті ғана таныс, сондықтан біздің міндетіміз

– оларға Отандық тарихтың іргелі оқиғаларын, тарихи заңдылықтарын, олардың арасындағы себеп-

салдарын ұғындыру, олардың тарихи ой-пікірін қалыптастыру, Отан тарихына деген ынта-ықласын

тудыру. Осылайша, кез келген тақырыпты нақтылап түсіндіргенде ғана ұстаздардың ұлағатты еңбегі

қашан да болса өзінің мол жемісін берері анық. Сондықтан да біздің алдымызда тұрған ең басты

мəселе тыңдаушылардың қызығушылығын, ынтасын, зейінін арттыру, білімдерін пайдаға асырып,

өздігінен əрекет жасай алатын, оларды түрлі өмірлік жағдайда қолдана білетін дəрежеге жеткізу.

Қызықты сабақтар ұстаздың ашқан жаңалығы, өзіндік қолтаңбасы, əдістемелік ізденісі, қолданған

əдіс-тəсілдері арқылы ерекшеленіп, шəкірт жүрегінен орын алады [3].

Елімізде саяси жəне экономикалық жағдайдың бірқалыпты, көпұлтты мемлекет екендігі, сонымен

қоса университет тарапынан оқуға қолайлы жағдай жасалғандықтан жыл санап шетелдік

тыңдаушылар қатары да университетімізге көптеп келуде.

Факультетте жоғарғы оқу орнына дейінгі дайындық кафедрасы мен шетелдіктердің тілдік жəне

жалпы білім беру дайындығы кафедрасында Қазақстан тарихы жəне тағы басқа да пəндер бойынша

оқу үрдісі жылдан жылға қарқынды жолмен даму үстінде. Факультетте шетелдік тыңдаушылар мен

қазақ диаспора өкілдері, оралман тыңдаушылар арасында жыл сайын дəстүрлі түрде өткізіліп келе

жатқан «Кел, танысайық!», «Тілдер мерекесі», «Наурыз», сондай-ақ, Қазақстанның халық ақын-

жазушыларымен болған кездесулер тыңдаушылардың үлкен қызығушылықтарын тудырады.

«Қазақ жəне орыс тілдері мерекесінде» факультеттің болашақ бітірушілері қазақ жəне орыс

тілдерінде алған өз білімдерін паш етеді.

Факультетте дəрісханадан тыс белсенді сабақтың түрі саяхат болып табылады. Шетелдік

тыңдаушыларға арналған саяхат жұмыстарының басты мақсаты – біздің елдің өткені мен қазіргі

қалпын көрсету арқылы тарихымен, мəдениетімен тікелей таныстыру. Саяхат кезінде студенттер

тілін үйреніп жүрген елдің мəдениетімен, тарихи ескерткіштерімен таныса отырып, сол тілде сөйлесу

арқылы сөйлеу дағдыларын арттыра түседі.

Жыл сайын оқудың аяқталуына қарай факультет ұжымы «Қош бол, ҚазҰУ!» атты қоштасу кешін

ұйымдастырады. Бұл кеште тыңдаушылар Қазақстан туралы алған əсерлерін бір-бірімен бөліседі,

оқытушыларға арнап алғыстары мен тілектерін білдіреді.

«Алматы – ғажайып қала, себебі, бұл қалада мейірімді жандар өте көп. Біздің оқытушыларымыз

тек біздің ұстазымыз ғана емес, біздің достарымыз да. Қазақ тілі мен орыс тілі – біз үшін достық пен

жаңа білімге жол ашатын алтын көпір. Біз осында өткізген он айымызды ешқашанда да

ұмытпаймыз», – дейді шетелдік-тыңдаушылар шын жүректен.

Факультетте жылда Алматының тарихи жерлеріне қызықты саяхаттар ұйымдастырылады. Шарын

шатқалы, Түрген сарқырамасы, Есік көлі, Таңбалы тасқа, Қожа Ахмет Йассауи, Арыстан баб, Укаша

ата, Қарахан кесенесі, Түркістан, Тараз, Астана қалаларына жасалатын саяхаттар дəстүрге айналған.

Оқытушылар тыңдаушыларды Қазақстанның оңтүстік астанасымен де таныстырады. Осыған орай

Алматы қаласының ішінде көптеген саяхаттар жоспарланған. Атап айтар болсақ, Көктөбеге, қалалық

хайуанаттар бағына, мұражайларға, Ботаникалық баққа, Медеуге, Шымбұлаққа т.б. саяхаттар жəне

жай ғана қаланы аралау үшін жасалған серуендер дəстүрлі түрде болып тұрады. Мұндай саяхаттар

тыңдаушыларды Қазақстанның бай табиғатымен таныстырып, біздің елімізді терең түсінуге

мүмкіндік береді. Алматының өзінде көркем, ғажайып жерлер аз емес. Шетелдік тыңдаушылар жыл

сайын Ə. Қастеев атындағы мемлекеттік орталық өнер мұражайына, Ұлттық аспаптар мұражайына,

ҚР Орталық мұражайына жəне археологиялық мұражайына, «Түскиіз» ұлттық сувенир фабрикасына

барып, ұлттық тарихымыз бен өнерімізбен жақын танысады. Мұндай саяхаттар тыңдаушылардың

Қазақстан халқының салт-дəстүрімен, тарихымен, мəдениетімен кеңінен танысуға мүмкіндік береді.

